[image: A black and white emblem

Description automatically generated]



REPUBLIKA E SHQIPËRISË
MINISTRIA E FINANCAVE
DREJTORIA E APELIMIT TATIMOR

Nr. ____prot.				                                         Tiranë, më___.___.2025

V E N D I M

Drejtoria e Apelimit Tatimor, në zbatim të kreut XIII të Ligjit nr. 9920, datë 19.05.2008 “Për Proçedurat Tatimore në R.SH.”, mori në shqyrtim kërkesën ankimore, që i përket:

KËRKUES: 	_________________________________________
[bookmark: _Hlk155614941]OBJEKTI: 	Ankim ndaj Njoftim Vlerësimit, ku është përcaktuar gjoba në masën 254.539 lekë për mospagim në afat të kësteve të Tatimit mbi të Ardhurat e Koorporatës për periudhën prill – qershor 2025

Nga shqyrtimi paraprak i kërkesës ankimore, konstatojmë se janë plotësuar kërkesat ligjore për marrjen në shqyrtim, kërkesa këto të përcaktuara në pikat 1, 2 dhe 3 të nenit 106, neni 107 dhe Udhëzimin e MF nr. 24, datë 02.09.2008 pika 106 e në vijim, pasi: 
· Akti administrativ i ankimuar, është objekt apelimi.
· Kërkesa për apelim është paraqitur brenda afatit 30 ditor të përcaktuar.
· Lidhur me kërkesën ligjore të pagimit të detyrimit, konstatohet se akti administrativ i ankimuar përmban vetëm gjobë, pagesa e së cilës nuk është kusht për marrjen në shqyrtim të ankimit.

Me Njoftim Vlerësimin e ankimuar, tatimpaguesi është njoftuar me gjobë në masën 254.539 lekë për mospagim në afat të kësteve të Tatimit mbi të Ardhurat e Koorporatës për periudhën prill – qershor 2025, bazuar në nenin 114/1, të Ligjit nr. 9920 datë 19.05.2008 “Për Procedurat Tatimore në RSH” i ndryshuar.

* * *

Tatimpaguesi ankimon gjobën sipas njoftim vlerësimit objekt ankimi duke pretenduar se, ka kryer parapagim të detyrimit për tatim fitimin e periudhës 24-A në shumën 227.960.594 lekë, ndërkohë që detyrimi për tatim fitimin e deklaruar për këtë vit rezulton në vlerën 182.932.588 lekë, duke krijuar tepricë kreditore. Pas konstatimit të gjobës, me shkresë është kërkuar kompensimi i detyrimit dhe është kryer kompensimi për shumën 38.566.494 lekë. Në vijim të ankimit tatimpaguesi parashtron se, bazuar në nenin 75, pikën 3, të Ligjit 9920/2008, ka pasur pritshmëri që teprica kreditore të kompensohej automatikisht për detyrimet e vitit 2025, por ky kompensim nuk është kryer nga sistemi C@TS dhe ka shpënë në gjenerimin e gjobës për mospagim në afat të kësteve të tatim fitimit për periudhën janar – mars 2025. Kompensimi duhej të ishte kryer nga sistemi C@TS pasi tatim fitimi dhe tatimi mbi të ardhurat e koorporatës, pavarësisht ndryshimeve terminologjike apo teknike janë në thelb dhe në natyrë të njëjta. 
     
* * *

Drejtoria e Apelimit Tatimor, pas shqyrtimit të pretendimeve të tatimpaguesit dhe pasi hulumtoi në dispozitat ligjore, vlerëson se:

Afatet për pagimin e kësteve paraprake të tatimit mbi fitimin janë përcaktuar në pikën 2 të nenit 63 të Ligjit 29/2023 “Për Tatimin mbi të Ardhurat” sipas të cilit: 
“Gjatë periudhës vijuese tatimore, tatimpaguesi parapaguan në llogarinë e organeve tatimore këstet tremujore të tatimit mbi fitimin brenda datës 31 mars për muajt janar, shkurt dhe mars; brenda datës 30 qershor për muajt prill, maj dhe qershor; brenda datës 30 shtator për muajt korrik, gusht dhe shtator dhe brenda datës 31 dhjetor për muajt tetor, nëntor dhe dhjetor. Këstet mund të paguhen edhe në baza mujore, jo më vonë se data 15 e çdo muaji, në shumat si më poshtë: 
a) për çdonjërin nga muajt janar, shkurt dhe mars të periudhës vijuese tatimore, në shumën e tatimit mbi fitimin për periudhën tatimore të para dy vjetëve të pjesëtuar me 12; 
b) për çdonjërin nga 9 muajt e tjerë të periudhës vijuese tatimore, shumën e tatimit mbi fitimin për periudhën paraardhëse tatimore pjesëtuar me 12”.

Bazuar në dispozitën e mësipërme, parapagimi i kësteve të tatim fitimit duhet të bëhet brenda afateve ligjore të parashikuara në këtë dispozitë. 

Nga verifikimi i sistemit elektronik tatimor C@TS, DAT konstaton se subjekti për periudhën Janar-Mars 2025 ka këste për tatimin mbi fitimin korporativ në shumën totale 57,849,741 lekë (19,283,247 lekë/muaj x 3 muaj) me datë të pritshme pagese 01.04.2025. Detyrimi i kësteve në vlerën 19,283,247 lekë është kompensuar në datë 23.04.2025 nga mbipagesa që rezulton në tatimin mbi fitimin e vitit 2024.

Mospagimi/moskompensimi në afat i kësteve të tatimit mbi fitimin dënohet sipas nenit 114/1 të Ligjit nr. 9920, datë 19.05.2008 “Për Procedurat Tatimore në R.SH.” i ndryshuar, ku përcaktohet se “Mospagimi në afat i kësteve paraprake të tatimit mbi fitimin korporativ dhe tatimit mbi të ardhurat personale nga biznesi dhe vetëpunësimi, sipas legjislacionit në fuqi për tatimin mbi të ardhurat, dënohet me gjobë në masën 0,06 për qind të shumës së detyrimit të papaguar për çdo ditë gjatë së cilës pagesa nuk është kryer, por jo më shumë se 365 ditë kalendarike”.
Bazuar në dispozitën e sipërcituar tatimpaguesi për shumën 19,283,247 lekë të papaguar/kompensuar në afat është penalizuar me gjobë në vlerën 254,539 lekë (19,283,247 lekë x 0.06% x 22 ditë vonesë).

Referuar pretendimeve të parashtruara dhe dokumentacionit të vënë në dispozicion nga tatimpaguesi konstatohet se, tatimpaguesi me shkresën ____, ka kërkuar pranë administratës tatimore transferimin e gjendjes kreditore (mbipagesës) të tatim fitimit viti 24-A tek tatim fitimi korporativ 25-A. Lidhur me këtë kërkesë, bazuar në Ligjin Nr.9920/2008, neni 75 Detyrimet tatimore të paguara më tepër, pika 1, nga administrata tatimore është mbajtur akti i kompensimit në datë 22.04.2025.

DAT sjell në vëmëndje se, në Ligjin Nr.9920/2008, i ndryshuar Neni 75 “Detyrimet tatimore të paguara më tepër”, përcakton se: 
“1. Kur shuma e detyrimit tatimor të paguar është më e madhe se shuma e tatimit të vlerësuar në njoftimin për vlerësimin tatimor, administrata tatimore e kalon shumën e paguar më tepër për llogari të detyrimeve të tjera tatimore, të papaguara nga tatimpaguesi. 
Pas kësaj, me miratimin, me shkrim, të tatimpaguesit, shuma e mbetur, nëse ka: 
a) rimbursohet automatikisht, brenda 30 ditëve kalendarike nga data e derdhjes së shumës së paguar më tepër; 
b) kalohet për llogari të detyrimeve tatimore të ardhshme të tatimpaguesit. 
2. Veprimet për shumat e paguara më tepër për detyrimet tatimore regjistrohen në dosjen e tatimpaguesit. 
3. Kompensimi nga teprica kreditore i detyrimeve tatimore brenda çdo tatimi, me përjashtim të kontributeve të sigurimeve shoqërore dhe shëndetësore, kryhet automatikisht nga sistemi informatik”.

Referuar dispozitave të sipërcituara, kalimi i tatimit të paguar tepër nga një lloj tatimi në tjetrin nuk mund të bëhet automatikisht nga administrata tatimore, pa dhënë pëlqimin tatimpaguesi. Një ndër format e dhënies së pëlqimit nga tatimpaguesi është bërja e një kërkese ndaj administratës tatimore për kalimin e shumës së mbipaguar për llogari të detyrimeve të tjera.

Në rastin në shqyrtim, tatimpaguesi ka kërkuar pranë DTM që mbipagesa që rezulton për llojin e tatimit 1100-Tatim mbi Fitimin e periudhës 24-A të përdoret për të kompensuar detyrimet për parapagim për llojin e tatimit 2600-Tatim mbi të ardhurat e korporatës (Ligji Nr. 29/2023 “Për Tatimin mbi të Ardhurat”, i ndryshuar), kompensim i cili referuar dispozitave dhe trajtimit më sipër nuk mund të bëhet automatikisht, duke qenë se janë dy tatime të ndryshme.

Tatimi mbi Fitimin është përcaktuar në nenin 16 të Ligjit nr. 8438 datë 28.12.1998 “Për Tatimin mbi të Ardhurat”, ndërsa Tatimi mbi të Ardhurat e Koorporatës është përcaktuar në nenin 27 të Ligjit 29/2003 “Për Tatimin mbi të Ardhurat”. Ndonëse të dy tatimet zbatohen mbi të ardhurat, ato janë përcaktuar në dy ligje të veçanta dhe zbatohen në periudha të ndryshme kohore. Madje, edhe në sistemin tatimor C@TS, ato janë regjistruar në dy tatime të ndryshme, Tatim mbi Fitimi me kodin 1100, ndërsa Tatimi mbi të Ardhurat e Koorporatës me kodin 2600. 

Në lidhje me masën e gjobës, DAT trajton se, referuar të dhënave në sistemin tatimor C@TS transferta e tepricës kreditore për kompensimin e detyrimit të kësteve është kryer në datë 23.04.2025, për rrjedhojë tatimpaguesit i janë llogaritur automatikisht gjoba për pagesë të vonuar të kësteve për 22 ditë vonesë. Sipas informacionit dhe dokumentacionit të vënë në dispozicion gjatë shqyrtimit të ankimit, kërkesa e tatimpaguesit për kompensim është bërë me shkresën _____________, kërkesë e cila është aprovuar nga administrata tatimore, për rrjedhojë detyrimi në shumën 19,283,247 lekë konsiderohet i kompensuar në këtë datë. Referuar afatit të fundit për pagesë të kësteve të tremujorit Janar-Mars 2025, që ka qenë data 01.04.2025 dhe datës së kërkesës për kompensim nga tatimpaguesi datë 17.04.2025 konstatohet se, pagesa/kompensimi i detyrimit të muajve Janar-Mars 2025 në shumën totale 19,283,247 lekë është kryer 16 ditë me vonesë, për rrjedhojë bazuar në nenin 114/1 të Ligjit Nr.9920/2008, i ndryshuar duhet të llogaritet gjobë për mospagim në afat të kësteve të tatim fitimit korporativ në shumën 185,119 lekë (19,283,247 lekë x 0.06% x 16 ditë vonesë).

Sa më sipër, DAT lë në fuqi gjobën për shumën 185,119 lekë dhe shfuqizon gjobën për shumën 69,420 lekë (254,539 lekë - 185,119 lekë).

Sa më sipër, Drejtoria e Apelimit Tatimor, në zbatim të nenit 108, pika 3, gërma (c) të Ligjit Nr. 9920 datë 19.05.2008, “Për Proçedurat Tatimore në R.SH” dhe pikës 108.3.3 gërma (ç), të Udhëzimit nr. 24 datë 02.09.2008, i nxjerrë në zbatim të këtij ligji,

V E N D O S I

Ndryshimin e aktit administrativ, Njoftim Vlerësimit si më poshtë:

· Lënien në fuqi të aktit administrativ, për gjobën në masën 185.119 lekë për mospagim në afat të kësteve të Tatimit mbi të Ardhurat e Koorporatës për periudhën janar – mars 2025

· Shfuqizimin e aktit administrativ, për gjobën në masën 69.420 lekë për mospagim në afat të kësteve të Tatimit mbi të Ardhurat e Koorporatës për periudhën janar – mars 2025

Në zbatim të pikave 2 dhe 3 të nenit 109 të Ligjit nr. 9920 datë 19.05.2008, “Për Procedurat Tatimore në RSH” i ndryshuar, tatimpaguesi mund t’a kundërshtojë vendimin e Drejtorisë së Apelimit Tatimor në gjykatë, brenda 30 ditëve kalendarike nga data e marrjes dijeni për këtë vendim, ndërsa organi i administratës tatimore që ka bërë vlerësimin e ka të detyrueshëm për zbatim brenda 30 ditëve kalendarike nga data kur është marrë dijeni.

DREJTOR I APELIMIT TATIMOR
 
Bulevardi “Dëshmorët e Kombit”, nr. 3, www.financa.gov.al                2

image1.png




